
Vendim nr. 200 datë 20.09.2017
Kolegji i Gjykatës Kushtetuese të Republikës së Shqipërisë, i përbërë nga:

Gani Dizdari, 

Anëtar   i  Gjykatës Kushtetuese

Fatmir Hoxha,

Anëtar   i      
“            “

Fatos Lulo,

Anëtar   i       
“            “

në datën 20.09.2017 mori në shqyrtim paraprak kërkesën me nr.200 Akti, që i përket:

KËRKUES:
SABRI HOXHA

OBJEKTI:
Shfuqizimi si të papajtueshme me Kushtetutën i vendimeve nr.00-2016-803, datë 19.05.2016 të Kolegjit Penal të Gjykatës së Lartë; nr.1618, datë 13.10.2015 të Gjykatës së Apelit Tiranë; nr.1596/72, datë 12.01.2015 të Gjykatës së Rrethit Gjyqësor Tiranë.
BAZA LIGJORE:
Nenet 42, 131/1/f dhe 134/1/i të Kushtetutës së Republikës së Shqipërisë; neni 6 i Konventës Europiane për të Drejtat e Njeriut (KEDNJ); ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:

I

1. Kërkuesi ka paraqitur kërkesëpadi në Gjykatën e Rrethit Gjyqësor Tiranë kundër Prokurorisë së Rrethit Gjyqësor Tiranë për mosfillimin e procedimit penal nga kjo e fundit të çështjes me nr.825/2014.

2. Gjykata e Rrethit Gjyqësor Tiranë, me vendimin nr.1596/72, datë 12.01.2015, ka vendosur: “Rrëzimin e kërkesës së ankuesit Sabri Hoxha si të pabazuar në ligj e në prova.”.
3. Gjykata Apelit Tiranë, me vendimin nr.1618 datë 13.10.2015, ka vendosur lënien në fuqi të vendimit  nr.1596/72, datë 12.01.2015 të Gjykatës së Rrethit Gjyqësor Tiranë.

4. Kolegji Penal i Gjykatës së Lartë në dhomën e këshillimit, me vendimin nr.00-2016-803, datë 19.05.2016, ka vendosur mospranimin e rekursit të paraqitur nga kërkuesi për shkak se nuk përmban shkaqe nga ato të parashikuara nga neni 432 i Kodit të Procedurës Penale.
II
5. Kërkuesi i është drejtuar Gjykatës Kushtetuese në datën 28.07.2017 për shfuqizimin e vendimeve të gjykatave të zakonshme, duke parashtruar në mënyrë të përmbledhur si vijon:

5.1. Është cenuar parimi i barazisë së armëve dhe e drejta për t’u dëgjuar. Gjykata ka pranuar apriori vendimin e prokurorit pa pasur dhe pa dëgjuar argumentet e kërkuesit.

5.2. Është cenuar standardi i arsyetimit të vendimit gjyqësor. Gjykatat kanë dhënë vendime në kundërshtim me ligjin, të paarsyetuara, jologjike dhe kontradiktore, si dhe nuk janë marrë parasysh shkaqet e ngritura në ankim.
5.3.  Kolegji Penal i Gjykatës së Lartë ka cenuar të drejtën për t’u dëgjuar të kërkuesit, pasi nuk duhet të vendoste në dhomë këshillimi, por ta kalonte çështjen në seancë plenare.

III
Vlerësimi i Kolegjit

6. Kolegji vëren se kërkuesi legjitimohet ratione personae, në kuptim të neneve 131/1/f dhe 134/1/i të Kushtetutës. Në lidhje me legjitimimin ratione temporis, Kolegji konstaton se sipas nenit 71/a, shkronja “b”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, afati për paraqitjen e ankimit kushtetues individual është 4 muaj nga konstatimi i cenimit, dispozitë që ka hyrë në fuqi në datën 01.03.2017. Bazuar në aktet bashkëlidhur kërkesës, Kolegji vëren se vendimi më i fundit në kohë i kundërshtuar nga kërkuesi është i Kolegjit Penal të Gjykatës së Lartë, i datës 19.05.2016, kurse kërkesa është paraqitur në Gjykatë në datën 28.07.2017, pra jashtë afatit ligjor. Për sa kohë kërkuesi nuk ka paraqitur asnjë provë në lidhje me momentin e marrjes dijeni dhe njohjes me arsyetimin e vendimit të kundërshtuar të Gjykatës së Lartë, si datë e fillimit të afatit ligjor konsiderohet data e këtij vendimi.

7. Në vështrim të sa më sipër, Kolegji vlerëson se për sa kohë kërkesa është paraqitur jashtë afatit ligjor 4-mujor, kërkuesi nuk legjitimohet ratione temporis për vënien në lëvizje të juridiksionit kushtetues.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:

· Moskalimin e çështjes për shqyrtim në seancë plenare.
1
3

